
Ym mis Mehefin 2024, dechreuais fy nghyfnod fel Cadeirydd y Panel Defnyddwyr Cyfathrebiadau a’r Pwyllgor Cynghori ar Bobl Hŷn a Phobl Anabl (‘y Panel’), ar ôl bod yn Aelod o’r Panel am dair blynedd, yn tystio ac yn cymryd rhan mewn gwaith i gefnogi defnyddwyr cyfathrebu, dinasyddion a microfusnesau yn y DU. 

Mae’r Panel yn grŵp o hyd at 12 o arbenigwyr sydd ag arbenigedd ar draws polisi cyfathrebu, technoleg, eiriolaeth defnyddwyr traws-sector, gwasanaethau post, economeg, hawliau dynol, tegwch, amrywiaeth a chynhwysiad, marchnata, gwasanaethau cyfreithiol, hygyrchedd ac ymchwil. Gyda’r gyfran helaeth o’r aelodau hynny wedi ymuno ers haf 2023, rydym yn grŵp ffres ac egnïol, sy’n canolbwyntio ar fynd i’r afael â heriau cymhleth o ran diogelu defnyddwyr ar draws amrywiaeth o is-sectorau’r diwydiant. Rydym bron â chyrraedd y nifer lawn o aelodau – byddwn yn croesawu penodiad Aelod newydd ar ran yr Alban cyn bo hir, ar ôl cyfweld â nifer fawr o ymgeiswyr yn gynharach eleni.

Rydym yn rhoi llais i’r rhai nad ydynt yn cael eu clywed a’u gwasanaethu’n ddigonol, ac rydym wedi ein cysylltu drwy rwydwaith rhanddeiliaid helaeth ag eraill sy’n eiriol dros newid. Rydym yn gweithio mewn sector cyfathrebiadau sy’n esblygu drwy’r amser ar gyfradd sydd â’r potensial i sicrhau newid ac arloesi cadarnhaol cyflym ond sydd hefyd yn bygwth eithrio grwpiau o ddefnyddwyr (gan gynnwys microfusnesau) gyda phob newid. Roedd y Panel yn falch o weld bod Cynllun Gwaith Ofcom eleni yn cynnwys cyfeiriad at ddiogelu defnyddwyr drwy drosglwyddiadau digidol, ac rydym yn edrych ymlaen at gydweithio ag Ofcom i ddod â chymorth ystyrlon i’r rheini a allai fod ei angen. 

Ochr yn ochr â chylch gwaith hirsefydlog y Panel o eiriol dros ddefnyddwyr ar draws gwasanaethau cyfathrebu, rydym wedi cael cyfrifoldeb ychwanegol dros weithredu nodau’r Ddeddf Diogelwch Ar-lein a deddfwriaeth gysylltiedig. Rydym hefyd wedi cael cylch gwaith panel defnyddwyr yr Awdurdod Gwasanaethau Talu dros y Ffôn, ac mae gweithrediadau rheoleiddio a gorfodi’r Awdurdod Gwasanaethau Talu dros y Ffôn wedi cael eu trosglwyddo i Ofcom. 

Ers i mi gael fy mhenodi’n Gadeirydd, mae Etholiad Cyffredinol wedi bod yn y DU ac rydym wedi mynd ati i ddysgu am flaenoriaethau Llywodraeth newydd y DU, gan gwrdd yn rheolaidd â thîm Polisi Cyhoeddus Ofcom. Yn y dyfodol, rydym yn ceisio ymgysylltu ymhellach â’r Adran Gwyddoniaeth, Arloesi a Thechnoleg ac Adrannau eraill. Er bod y Panel yn annibynnol ar Ofcom, byddwn yn parhau i weithredu fel cyfaill beirniadol, gan ddarparu gwybodaeth i Ofcom, yn ogystal ag i Lywodraeth y DU, llywodraethau datganoledig, y diwydiant, ac eraill. Eleni, gwnaethom deithio i Gymru i ddeall yr heriau penodol sy’n wynebu defnyddwyr cyfathrebiadau yng Nghymru, gan gynnwys pwysigrwydd y Gymraeg, a’r materion trefol a gwledig sy’n benodol i Gymru. Rydym yn parhau i ymrwymo i adlewyrchu a mynegi heriau cyfathrebu yn y gwledydd datganoledig.

Rydym wedi codi pryderon o’r blaen gydag Ofcom a’r diwydiant ynghylch cadernid y rhwydwaith. Mae cysylltedd dibynadwy a hygyrch yn parhau i fod yn bryder hollbwysig, yn enwedig fel y gwelwyd yn ddiweddar yng ngoleuni difrod gan stormydd – fel Storm Eowyn yng Ngogledd Iwerddon. Eleni, gwnaethom gomisiynu astudiaeth ansoddol ar effaith methiannau o ran cadernid rhwydwaith i wrando ar straeon ac awgrymiadau defnyddwyr. Rydym yn edrych ymlaen at rannu’r canfyddiadau â’r rheini sydd angen deall yr effaith ar ddefnyddwyr: er mwyn helpu i gyfathrebu â defnyddwyr am eu dibyniaeth ar wasanaethau cyfathrebu; diogelu’r rheini sydd fwyaf mewn perygl i ddioddef o ganlyniad i fethiannau; a helpu i godi ymwybyddiaeth o’r achosion a’r atebion, er mwyn i ddefnyddwyr allu cynllunio eu bywydau.  

Mae colli gwasanaeth dros dro yn fath o allgáu digidol. Rydym yn parhau i gredu bod cynhwysiad digidol a sgiliau digidol i bawb yn hanfodol ar gyfer DU gysylltiedig. Rydym wedi cymryd diddordeb brwd yn sefydliad y Safon Byw Digidol Gofynnol a gafodd ei datblygu gan y Good Things Foundation, wedi’i arwain gan ymchwil gadarn gan Brifysgol Lerpwl. Credwn fod cysylltiad cryf rhwng allgáu digidol ac allgáu ariannol, a gall y Safon Byw Digidol Gofynnol, ynghyd â Thariffau Cymdeithasol, helpu i weithio tuag at gau’r bwlch digidol.

Ar ôl mynegi pryderon yn y gorffennol am ansawdd y gwasanaeth a gafodd defnyddwyr gwasanaethau post, gwnaethom gyfrannu at waith Ofcom ar ddyfodol y Gwasanaeth Post Cyffredinol. Gwnaethom ymateb i ymgynghoriad Ofcom, mynychu digwyddiadau ar draws y DU a chwrdd ag Ofcom yn annibynnol, ac fe wnaethom annog Ofcom i gydnabod bod mwy o waith i’w wneud eto i ddeall a darparu ar gyfer anghenion defnyddwyr, microfusnesau a chleifion a gofalwyr y GIG - sy’n dibynnu ar y post - ar ôl annog mwy o ffocws yn y gorffennol ar degwch ac ansawdd yn y sector post. Byddwn yn parhau i weithio’n gadarn gyda’n rhanddeiliaid a darparu gwybodaeth am ddefnyddwyr i Ofcom a’r Post Brenhinol, gyda’r nod o ddylanwadu ar eu penderfyniadau o blaid anghenion defnyddwyr post. 

Eleni, rydym wedi bod yn falch o weld effaith ein cyngor blaenorol i Ofcom ar ei waith ar wella dewis i ddefnyddwyr drwy symleiddio prosesau newid. Credwn y bydd ‘Newid Un Cam’ yn osgoi gwrthdaro diangen rhwng nifer o ddefnyddwyr a thimau gwasanaeth i gwsmeriaid eu darparwyr, gan eu grymuso i sicrhau bargen well iddyn nhw eu hunain. Rydym yn cydbwyso dathlu’r llwyddiant hwn gyda nodyn am yr oedi a fu o ran rhoi’r rhaglen hon ar waith. Gwnaethom gyfleu ein siom i Ofcom ynghylch yr effaith ar ddefnyddwyr a oedd eisiau newid, am yr oedi a’r anawsterau o ran cyfateb data ar ôl i’r rhaglen gael ei rhoi ar waith. Ar y llaw arall, roeddem yn falch o weld bod darparwyr yn rhannu’r gwersi a ddysgwyd ynghylch paru data defnyddwyr, er mwyn galluogi mwy o ddefnyddwyr i newid yn haws. 

Rydym yn gwerthfawrogi ein perthnasoedd cryf ag Ofcom, llywodraethau, elusennau, academyddion a’r diwydiant. Byddwn bob amser yn parhau i fod yn ffrind beirniadol ac yn annog cynnydd drwy ddarparu gwybodaeth gadarn. Fodd bynnag, rydym hefyd wedi annog a chefnogi Ofcom i gymryd camau gorfodi cadarn ar ddarparwyr lle bo angen - gan gynnwys camau gweithredu diweddar ar Ddiogelwch Ar-lein - ac i ddefnyddio ei bwerau ffurfiol a’i ysgogiadau diplomyddol, yn ogystal â’i waith monitro a dadansoddi sy’n seiliedig ar dystiolaeth, i wneud y farchnad yn deg i bob defnyddiwr, dinesydd a microfusnes.


Helen Froud
Cadeirydd
Panel Defnyddwyr Cyfathrebiadau a’r Pwyllgor Cynghori ar Bobl Hŷn a Phobl Anabl

Mae gwaith y Panel yn amrywiol ac yn eang. Mae’n ymwneud nid yn unig â gwasanaethau telegyfathrebiadau fel band eang, sbectrwm (tonnau awyr symudol a theledu) a ffonau symudol, ond hefyd y post, darlledu a materion trawsbynciol fel cynhwysiad digidol. 
Mae cylch gwaith eang y Panel a ffocws ar un sector yn golygu ei fod yn gallu canfod prosiectau sy’n ymddangos fel pe na baent yn gysylltiedig â’i gilydd ond sy’n cynnwys materion tebyg - yna gallwn sicrhau bod modd gwneud cysylltiadau rhyngddynt. Mae ein harbenigedd yn y sector, ein profiad a’n dealltwriaeth arbenigol yn ein galluogi i herio gwaith datblygu polisïau telegyfathrebiadau o safle cryf gyda thystiolaeth gadarn, gan arwain at gamau gweithredu pragmatig sy’n seiliedig ar atebion ar gyfer y byd go iawn.
Mae'r Panel yn dylanwadu cyn, yn ystod, ac ar ôl y gwaith o ddatblygu polisïau - a hynny drwy amrywiaeth o ddulliau a sianelau. Mae ein gwaith yn arwain at newidiadau sylweddol mewn polisïau. Rydym yn cyfrannu cyngor arbenigol er mwyn sicrhau bod buddiannau defnyddwyr yn uchel ar yr agenda ac nid ydym yn cilio rhag lleisio materion yn ehangach pan fo angen.
Mae’r sector yn cyflwyno heriau gwahanol i'r rhai ym maes y cyfleustodau fel ynni a dŵr; y maes agosaf ato mewn sawl ffordd yw’r gwasanaethau ariannol, o ran cymhlethdod, yr amrywiaeth eang o ddarparwyr a natur y gystadleuaeth. Mae perygl fod dangosyddion cyffredinol o fodlonrwydd defnyddwyr â’r farchnad yn cuddio amrywiadau mewn gwasanaethau unigol. Rhaid cael dealltwriaeth o gymhlethdodau'r farchnad i allu cael cynnydd o ran gwasanaethau i ddefnyddwyr - mae gwahanol wasanaethau yn y sector yn cyflwyno heriau gwahanol. Mae argraffiadau Aelodau’r Panel eu hunain o’u gwaith mewn sectorau eraill, yn ogystal â’r wybodaeth a gafwyd o’n hymchwil ymysg defnyddwyr a’n Hybiau Cenedlaethol a’n Hybiau Rhanddeiliaid Defnyddwyr, yn ein helpu i fod yn ymwybodol o’r hyn sy’n wahanol a’r hyn sy’n debyg ym mhrofiadau defnyddwyr ar draws sectorau. 
Rydym yn credu mewn dysgu o’r arferion gorau mewn sectorau eraill er mwyn i ddefnyddwyr cyfathrebiadau allu cael gwasanaeth hygyrch, fforddiadwy a dibynadwy, gyda safonau gofal cwsmeriaid rhagorol. 
Pan fyddwn yn rhagweld niwed i'r defnyddiwr, neu’n gweld bod hynny’n digwydd, rydym yn gweithio gyda’r rhai sy’n gallu gwneud gwahaniaeth, sef Ofcom, darparwyr gwasanaethau cyfathrebu, a llywodraeth y DU a’r llywodraethau cenedlaethol. Mae ein harbenigedd yn y sector yn golygu y gallwn herio mewn amgylchedd adeiladol, cynnig cyngor cadarn, a dylanwadu ar y gwaith o ddatblygu polisïau fel ei fod yn sicrhau canlyniadau da i ddefnyddwyr a dinasyddion.
Rydym yn croesawu trafodaethau parhaus gydag Ofcom, llywodraethau a’r diwydiant ar y camau y gellir eu cymryd i roi defnyddwyr wrth wraidd yr hyn maen nhw’n ei wneud, ac rydym yn ystyried adborth gan ein rhanddeiliaid defnyddwyr ledled y DU yn ofalus cyn ymrwymo i’n cynlluniau strategol. 
Rydym yn datblygu ein cynlluniau strategol drwy archwilio materion ac ystyried:

➢ Beth yw maint y broblem i ddefnyddwyr, i ddinasyddion ac i ficrofusnesau? 
➢ Pa wahaniaeth all y Panel a’r Pwyllgor Cynghori ar Bobl Hŷn a Phobl Anabl ei wneud?

Rydym hefyd yn ceisio sganio’r gorwel ar gyfer materion sy’n dod i’r amlwg a allai achosi niwed i ddefnyddwyr, dinasyddion, a microfusnesau. 
[bookmark: _Toc208324055]Ein dylanwad eleni

Dros y flwyddyn ddiwethaf rydym wedi cynghori llunwyr polisïau a’r diwydiant ar amrywiaeth o faterion gan gynnwys:

· Fforddiadwyedd a dyled, gan gynnwys tariffau cymdeithasol 
Gwnaethom barhau i rannu arferion gorau a hwyluso trafodaeth iach gyda darparwyr cyfathrebiadau sy’n cymryd rhan yng nghyfarfodydd Fforwm y Diwydiant, gan ganolbwyntio ar faterion fel atgyfeiriadau dyledion trydydd parti.

· Cynhwysiad digidol
Ar ôl cydweithio’n rheolaidd â’r Good Things Foundation ar gynhwysiad digidol dros nifer o flynyddoedd, rydym wedi tynnu sylw at eu gwaith gyda’r Athro Simeon Yates o Brifysgol Lerpwl ar y Safon Byw Digidol Gofynnol. Cawsom wybod gan ein Haelod ar ran Cymru ar y pryd bod Llywodraeth Cymru wedi sylwi’n gynnar ar yr hyn a ddysgwyd o’r astudiaeth, ac rydym yn falch o weld bod y prosiect hwn wedi ehangu a bod yr hyn a ddysgwyd wedi bod yn ddefnyddiol i Lywodraeth yr Alban.

· Trawsnewidiadau digidol
Roedd gennym ddiddordeb cryf o hyd mewn rheoli Newid i rwydweithiau protocol llais dros y rhyngrwyd (VoIP) – gan barhau i ganolbwyntio ar ddefnyddwyr sydd â risg uchel, fel defnyddwyr teleofal, ond hefyd yn edrych ar y risgiau i ddefnyddwyr a allai fod â risg uchel cudd, fel pobl a allai gael eu mudo’n ‘wirfoddol’, heb gael dewis realistig arall a’r rheini sy’n cael eu gadael ar ôl ar hen rwydweithiau sy’n dirywio.

Gwnaethom barhau i gryfhau llais defnyddwyr yn y sector hwn drwy weithio’n agos gyda phrif gyrff eiriolaeth defnyddwyr y DU yn ein cyfarfodydd Hyb Eiriolaeth Defnyddwyr. 

· Cysylltedd cyffredinol, gan gynnwys bylchau mewn cysylltedd gwledig a threfol a chyfnodau segur, a mesurau casglu data mewn ardaloedd gwledig.

Gwnaethom gomisiynu gwaith ymchwil i effaith cyfnodau segur ar y rhwydwaith ar ddefnyddwyr, dinasyddion a microfusnesau, a oedd yn arbennig o berthnasol yn dilyn effeithiau Storm Eowyn ar rwydweithiau cyfathrebu.

· Gwybodaeth i ddefnyddwyr ac ymwybyddiaeth o’r cyfryngau, gan gynnwys hygyrchedd cyfathrebu â darparwyr a defnyddio amrywiaeth eang o sianeli cyfathrebu i sicrhau bod pawb yn gallu cael gafael ar wybodaeth am wasanaethau, hawliau a bargeinion, gan gynnwys ymwybyddiaeth o dariffau cymdeithasol, y cymorth sydd ar gael ar gyfer anghenion ychwanegol ac ymwybyddiaeth o drawsnewidiadau digidol.

Mae ein hymchwil a’n hymgysylltiad â rhanddeiliaid wedi rhoi gwybodaeth benodol i ni rydym wedi gallu ei defnyddio i dynnu sylw at anghenion defnyddwyr yn y meysydd hyn. 

· Deall y rhyngweithio rhwng Ymwybyddiaeth o’r Cyfryngau, diogelu data personol a Diogelwch Ar-lein
Sicrhau bod y diwydiant yn grymuso defnyddwyr i ddiogelu eu hunain er mwyn byw’n hyderus ar-lein.

Rydym wedi gofyn am ddiweddariadau gan dimau Diogelwch Ar-lein Ofcom ar eu gwaith polisi ac rydym wedi rhoi cyngor ar anghenion defnyddwyr a’u diogelwch. Rydym wedi croesawu ffocws parhaus Ofcom ar Ymwybyddiaeth o’r Cyfryngau a’i weithgareddau allgymorth a’i waith gydag academyddion - rydym wedi annog Grŵp Diogelwch Ar-lein Ofcom i ddysgu o arferion da mewn meysydd eraill o waith y rheoleiddiwr.

· Gwasanaeth i gwsmeriaid, cwynion ac anfodlonrwydd defnyddwyr – sy’n gysylltiedig â’r pwynt uchod – rydym am sicrhau bod gan ddefnyddwyr yr hawl i iawn pan fydd pethau’n mynd o chwith a bod darparwyr yn dysgu o gamgymeriadau.

Rydym wedi bod yn falch o groesawu adolygiad Ofcom o Ddulliau Amgen o Ddatrys Anghydfod ac rydym hefyd wedi bod yn dysgu am anghenion defnyddwyr sy’n rhoi gwybod am broblemau ar lwyfannau ar-lein. 
 
· Contractau, newid a dewis defnyddwyr 
Ar ôl cynghori Ofcom yn flaenorol ar wneud newid yn haws i ddefnyddwyr, roeddem yn falch o weld Newid Un Cam yn dod i rym, er ein bod hefyd wedi cynghori Ofcom i fabwysiadu safbwynt gorfodi cryf ar ddarparwyr cyfathrebiadau sy’n methu terfynau amser gweithredu mewn perthynas â chynlluniau fel hyn sy’n canolbwyntio ar ddefnyddwyr.

· Asesiadau o Effaith ar Gydraddoldeb 
Rydym wedi annog Ofcom i ddefnyddio’r rhain i hyrwyddo cynhwysiad, atebolrwydd a newid diwylliant ystyrlon ar draws y diwydiant, ac nid dim ond cydymffurfio â rhestrau gwirio.

· Polisi cyhoeddus 
Rydym yn tynnu sylw’n rheolaidd at effeithiolrwydd rhannu dysgu rhwng adrannau San Steffan a llywodraethau datganoledig.

Gwnaethom gynnal Hybiau Cenedlaethol ar draws y DU sydd wedi parhau i’n hysbysu a’n hysbrydoli ni a’r rheini rydym yn ymgysylltu â nhw, gan ein galluogi i rannu newyddion ac ymgyngoriadau â sefydliadau defnyddwyr ac elusennau o’r sector cyfathrebiadau ac i wrando ar brofiadau’r defnyddwyr, y dinasyddion a’r microfusnesau maen nhw’n eu cynrychioli.

· Hygyrchedd a chynhwysiad gwasanaethau ar draws y sector, gan gynnwys mewn gwasanaethau teledu ac ar-alw a Diogelwch Ar-lein.

Rydym wedi ymgysylltu ag Ofcom ar weithredu’r Ddeddf Cyfryngau ac wedi annog Ofcom i barhau i bwyso am welliannau i gefnogi tegwch ym mhrofiad cynulleidfaoedd, a gwyddom o waith ymchwil blaenorol fod hyn yn meithrin cysylltiad a gwybodaeth.

· Sgamiau ac arferion twyllodrus gan ddefnyddio rhwydweithiau cyfathrebu
Rydym wedi croesawu gwaith parhaus Ofcom yn y maes hwn ac wedi croesawu ei ymgysylltiad â rheoleiddwyr eraill. Rydym hefyd wedi dechrau edrych ar y defnydd o ddeallusrwydd artiffisial i fynd i’r afael â sgamiau. 

· Iaith o amgylch ‘defnyddwyr agored i niwed’
Annog defnydd sectoraidd o’r model cymdeithasol o anabledd, gan ehangu hyn mewn teimlad i fodel cymdeithasol o fregusrwydd, a hyrwyddo ymwybyddiaeth o ofynion mynediad defnyddwyr nad ydynt yn cael eu gwasanaethu’n ddigonol.

Gwnaethom rannu â rhanddeiliaid ein hymchwil ar brofiadau defnyddwyr cyfathrebiadau a microfusnesau ledled y DU a’n hymchwil a gomisiynwyd ar y cyd ag Ofcom ar gomisiynu ymchwil sy’n cynnwys pobl ag anableddau/pobl anabl.

· Gwasanaethau teleffoni cyfradd premiwm 
Rydym yn ddiolchgar i Banel Defnyddwyr yr Awdurdod Gwasanaethau Talu dros y Ffôn am eu hymroddiad i sicrhau bod defnyddwyr yn gallu defnyddio gwasanaethau premiwm yn ddiogel ac nad ydynt yn talu am wasanaethau nad ydynt eu hangen neu nad ydynt yn gallu eu fforddio. 

Fel y panel defnyddwyr statudol ar gyfer y sector cyfathrebiadau, a ‘ffrind beirniadol’ i Ofcom, rydym wedi ymrwymo i sicrhau bod niwed i ddefnyddwyr yn sgil arferion annheg yn yr is-sector gwasanaethau cyfradd premiwm yn parhau i leihau ers i’r gwasanaethau hyn gael eu rheoleiddio’n uniongyrchol gan Ofcom. Rydym wedi cwrdd â thîm gorfodi Ofcom i ddeall eu dull gweithredu ar gyfer hyn ac fe wnaethom groesawu Rhian Johns, cyn Gadeirydd Panel Defnyddwyr yr Awdurdod Gwasanaethau Talu, fel Aelod o’r Panel ym mis Chwefror eleni.

· Gwasanaethau post a pharseli 
Rhoi llais i ddefnyddwyr post y DU mewn trafodaethau ynghylch diwygio’r Gwasanaeth Post Cyffredinol i sicrhau ei fod yn dal yn addas i’r diben, yn enwedig i’r rheini sy’n dibynnu arno fwyaf. 

Gwnaethom gwrdd ag amrywiaeth eang o randdeiliaid o ddarparwyr cyfathrebiadau, cyrff masnach, swyddogion y llywodraeth, academyddion, timau Ofcom, rheoleiddwyr eraill yn y sector a phaneli defnyddwyr, darparwyr gwasanaethau post, elusennau, ac eraill.

Gwnaethom ddarparu eiriolaeth i ddefnyddwyr post ledled y DU yn ein hymateb i ymgynghoriad Ofcom ar ddiwygio’r Gwasanaeth Post Cyffredinol.

Mae ein gwaith yn dibynnu ar bartneriaethau cydweithredol cryf ac ymchwil defnyddwyr annibynnol cadarn. Mae’r dudalen nesaf yn nodi ein hymgysylltiad â rhanddeiliaid dros y flwyddyn ddiwethaf - mae deialog anffurfiol barhaus yn sail i’r trafodaethau hyn, gyda chefnogaeth ein Tîm Gweithredol, sy’n ein cadw mewn cysylltiad â’r hyn sy’n bwysig i’r defnyddwyr y mae’r rhanddeiliaid hyn yn eu cynrychioli.

Ein nod yw cael darlun cyflawn o farn defnyddwyr, gan gasglu gwybodaeth uniongyrchol gan amrywiaeth o sefydliadau sy’n delio â defnyddwyr a dinasyddion. Mae’n bwysig i ni bod llais pawb yn cael ei glywed, ac rydym yn ymdrechu i sicrhau bod yr holl drafodaethau, cyflwyniadau a chyfathrebiadau yn gynhwysol. 
Rydym yn gweithio’n agos gyda’n sylfaen rhanddeiliaid defnyddwyr ar draws y DU i glywed eu barn am y niwed sy’n cael ei achosi gan yr argyfwng costau byw – gan gynnwys dyled a datgysylltu, a thrafferthion o ran dod o hyd i ddarparwr a fydd yn gwasanaethu cymuned anghysbell. Rydym yn cynnwys y materion hyn yn ein cynlluniau strategol, ac yn sicrhau ein bod yn tynnu sylw’r rheini a allai wneud gwahaniaeth yn uniongyrchol at yr wybodaeth. Rydym yn annog gweithredu prydlon a monitro effaith drwyddi draw. 
Dros y flwyddyn ddiwethaf, mae ein trafodaethau â rhanddeiliaid wedi ein galluogi i dynnu sylw at nifer o faterion allweddol sy’n wynebu pobl ar draws y DU. Rydym wedi cyfuno’r wybodaeth hon â thystiolaeth o’n rhaglen wybodaeth i lywio ein cyngor i Ofcom, y diwydiant a’r Llywodraeth ar arferion a pholisïau cyfathrebu. Mae ymgysylltu’n rheolaidd â rhanddeiliaid yn ystod y flwyddyn yn ein helpu i ragweld niwed i ddefnyddwyr neu i nodi ei fod yn digwydd. 
75 o gyfarfodydd gyda 104 o sefydliadau:

	Hybiau Defnyddwyr Cyfathrebiadau ar gyfer pob Gwlad
	· 11 o gyfarfodydd Hybiau Cenedlaethol 
· Trefnu dau Hyb Rhanddeiliaid y DU gyfan (Ebrill 2024 a Chwefror 2025) 
· 55 o sefydliadau 
· Amrywiaeth o bynciau sector-benodol a ddatblygwyd mewn ymgynghoriad â’n rhanddeiliaid sy’n canolbwyntio ar ddefnyddwyr ledled y DU, gan gynnwys cyrff masnach sy’n cynrychioli busnesau bach a sefydliadau trydydd sector sy’n cynrychioli defnyddwyr sy’n agored i niwed

	

	Defnyddwyr 
Eiriolaeth 
Hybiau

	· Cyfarfodydd chwarterol â sefydliadau sy’n canolbwyntio ar ddefnyddwyr ledled y DU
· Rydym yn bwriadu ehangu’r Hyb i gynnwys cynrychiolwyr eraill
	

	Fforwm y Diwydiant



	· 11 o ddarparwyr mawr ac yn awyddus i ehangu 
· Siaradwyr o sectorau eraill i feithrin dealltwriaeth o’r arferion gorau o ran cefnogi cymunedau ac unigolion nad ydynt yn cael eu gwasanaethu’n ddigonol

	


	
Ymgysylltu â rhanddeiliaid eraill
	· Cyfarfodydd chwarterol â Phwyllgorau Cynghori Ofcom ar gyfer pob Gwlad, gan gynnwys sesiwn ar y cyd â Phwyllgor Cynghori Gogledd Iwerddon a thîm polisi Ofcom ar ddiwygio’r Gwasanaeth Post Cyffredinol
· Cyfarfodydd rheolaidd gyda Chadeiryddion Paneli Defnyddwyr mewn sectorau eraill
· Mewnbwn rheolaidd i Fwrdd Ofcom, gydag Aelod penodol o’r Bwrdd yn bwynt cyswllt 

Hybiau Rhanddeiliaid Cenedlaethol 
Cyflwynwyd Hybiau Cenedlaethol y Panel i helpu i gryfhau llais defnyddwyr y DU yn y sector cyfathrebu. Mae Aelodau’r Hyb yn cynnwys amrywiaeth eang o gynrychiolwyr defnyddwyr, dinasyddion a microfusnesau – cyrff anllywodraethol, llunwyr polisïau, sefydliadau diogelu defnyddwyr; ac elusennau sy’n gweithio mewn amrywiaeth o feysydd fel iechyd meddwl a chydraddoldeb hiliol neu sy’n cynrychioli buddiannau pobl sy’n: hŷn; yn iau; gydag anableddau; gofalwyr; mewn dyled; sy’n byw mewn cymunedau gwledig a ffermio; sydd wedi’u heithrio’n ddigidol a llawer o ryng-adrannau’r uchod. 
Rydym yn adolygu’n barhaus a ydym yn clywed gan ystod ddigon eang o leisiau defnyddwyr, dinasyddion a microfusnesau ac yn gwahodd sefydliadau newydd yn rheolaidd i fynychu sesiwn a allai fod o ddiddordeb iddynt. Mae’n bwysig i ni fod pob cyfranogwr sy’n dymuno cymryd rhan yn gallu gwneud hynny. Rydym yn darparu cymorth amrywiol ar gyfer cwrdd â chyfranogwyr ac yn ymdrechu i sicrhau bod yr holl drafodaethau, cyflwyniadau, a chyfathrebiadau yn gynhwysol. 
Rydym yn trosglwyddo’r wybodaeth a ddarparwyd gan Aelodau’r Hyb i dimau polisi Ofcom a’r diwydiant, gan arwain at weithredu cadarnhaol. Rydym yn gweithredu fel hwylusydd trafodaeth ac yn annog rhannu gwybodaeth, er enghraifft rydym yn annog Ofcom i ymgysylltu â safbwyntiau Aelodau’r Hyb drwy gyflwyno a thrafod cynigion polisi mewn cyfarfodydd. Rydym yn falch bod cyfranogwyr yr Hybiau wedi mynd ati i rannu newyddion am ymgynghoriadau, ymchwil a syniadau â chyfranogwyr eraill ar ôl cyfarfodydd. Rydym yn gwerthfawrogi gwybodaeth a sgiliau cyfranogwyr sy’n cymryd rhan yn yr Hybiau, ac rydym yn annog cyfranogwyr i rannu’r wybodaeth ddiweddaraf am y gwaith diweddar maent wedi bod yn rhan ohono.
Gwnaethom barhau i wneud y canlynol yn 2024/25:
· Rhoi trafodaethau materion penodol ar agenda’r diwydiant a llunwyr polisïau mewn ymateb i wybodaeth Aelodau am y problemau sy’n wynebu defnyddwyr ledled y DU. 
· Hwyluso trafodaethau ar sail tystiolaeth i gyfrannu at feysydd polisi newydd yn y sector cyfathrebu. 
· Cynyddu cyfranogiad ymhellach ar draws yr Hybiau a sicrhau bod amrywiaeth eang o leisiau yn cyfrannu at y trafodaethau hyn.
· Codi ymwybyddiaeth o ymgynghoriadau yn yr Hybiau a bwydo gwybodaeth a gafwyd ynddynt i’n hymatebion i faterion ac ymgynghoriadau byw, gan annog cyfranogwyr i ymateb yn uniongyrchol lle bo hynny’n berthnasol.

Mae manylion cyfarfodydd penodol yr Hyb yn cael eu cyhoeddi ar ein gwefan: Hybiau Rhanddeiliaid Cenedlaethol – Panel Defnyddwyr Cyfathrebiadau.
 
Hyb Eiriolaeth Defnyddwyr y DU 

Mae Hyb Eiriolaeth Defnyddwyr y DU yn gyfle i gyrff eiriolaeth defnyddwyr ddod ynghyd a rhannu gwybodaeth ac ymwybyddiaeth o’r mathau o broblemau sy’n wynebu defnyddwyr yn genedlaethol. 
Dan gadeiryddiaeth Cadeirydd y Panel Defnyddwyr Cyfathrebiadau, mae’r rhai sy’n bresennol yn rheolaidd yn cynnwys: Cyngor ar Bopeth, Cyngor ar Bopeth yr Alban, Cyngor Defnyddwyr Gogledd Iwerddon, a Which?
Mae’r cyfarfodydd yn gyfle i rannu gwybodaeth ar draws y dirwedd defnyddwyr a chodi ymwybyddiaeth o unrhyw waith a/neu ymchwil sy’n mynd rhagddo, ac osgoi dyblygu gwaith. 
Mae’r trafodaethau hyn yn werthfawr o ran sicrhau bod adnoddau cyfyngedig eiriolwyr defnyddwyr yn cael eu defnyddio yn y ffordd fwyaf effeithiol ac nad ydym yn dyblygu ymdrechion, ond yn hytrach yn llywio gwaith ein gilydd. Mae pynciau trafod yn ystod y flwyddyn ddiwethaf wedi cynnwys fforddiadwyedd a dyledion, a dibyniaeth defnyddwyr ar wasanaethau post. Er nad oes eiriolwr pwrpasol dros Gymru, rydym yn sicrhau bod llais Cymru yn rhan o drafodaethau ac rydym hefyd wedi bod yn falch o'r ymgysylltiad y mae ein Haelod ar ran Cymru wedi'i gael â rhanddeiliaid yng Nghymru, er mwyn sicrhau ein bod yn gallu clywed anghenion holl ddefnyddwyr y DU. 
Gwnaethom y canlynol yn 2024/25:
· Parhau i rannu dealltwriaeth ledled y DU, cryfhau rhwydweithiau a nodi meysydd sy’n gofyn am ragor o ymchwil. 
· Nodi meysydd sy’n peri pryder ar y cyd ac ar wahân a defnyddio adnoddau’r holl gyfranogwyr yn y ffordd orau, drwy ddysgu o ymchwil y naill a’r llall a chomisiynu ymchwil lle’r oedd bylchau mewn gwybodaeth neu lle’r oedd angen mwy o ddealltwriaeth.

Fforwm y Diwydiant 
Gwnaethom sefydlu Fforwm y Diwydiant i ddod â’r prif ddarparwyr cyfathrebu ynghyd o dan Reolau Chatham House, gan gyflwyno enghreifftiau o arferion gorau ar draws sectorau i hwyluso a llywio trafodaethau. Mae’r grŵp yn agored i unrhyw ddarparwr cyfathrebiadau a hoffai fod yn bresennol ac mae’n cael ei hwyluso gan y Panel. Mae’r Fforwm yn galluogi trafodaeth ynghylch sut mae goresgyn rhwystrau i wella gwasanaethau – gan gynnwys gwneud gwasanaethau cyfathrebu’n hygyrch ac yn hawdd eu defnyddio i bob defnyddiwr – gan gofio eu bod i gyd yn cystadlu â’i gilydd. Ein nod yw i ddarparwyr cyfathrebiadau ddarparu lefel sylfaenol o degwch i ddefnyddwyr, a gallant gystadlu’n rhydd am gwsmeriaid uwchlaw’r lefel honno. Er mwyn darparu’r llinell sylfaenol hon, rydym yn credu bod angen i ddarparwyr cyfathrebiadau glywed lleisiau defnyddwyr sydd fwyaf agored i niwed. 
Yn 2024/25:
· Roeddem yn gwerthfawrogi gallu cydweithio â’r diwydiant a rhoi gwybodaeth iddynt o’n hymchwil a sectorau eraill.
· Fe wnaethom wahodd cyflwynwyr gwadd o sectorau eraill i dynnu sylw at yr hyn sy’n bosib o ran addasu a dylunio prosesau sy’n addas i anghenion a gofynion defnyddwyr, sy’n newid o hyd. Mae hyn wedi cynnwys elusennau a sefydliadau dyledion.

Mae ein rhaglen ymchwil ansoddol a meintiol wedi canolbwyntio ar fuddsoddi mewn meysydd penodol lle rydym wedi nodi niwed i ddefnyddwyr, neu risg o niwed os nad yw’r diwydiant a llunwyr polisïau yn cymryd camau, ac rydym yn ceisio darparu argymhellion a fydd yn galluogi i gamau gael eu cymryd i gefnogi defnyddwyr (a dinasyddion a microfusnesau). 
Y Frwydr dros Degwch (Futuresight: 3 rhan, 2023; 2024)
Panel Defnyddwyr Cyfathrebiadau
Profiadau defnyddwyr cyfathrebu yn y DU:
· Mewn ardaloedd anghysbell a gwledig
· Mewn dinasoedd a maestrefi
· Rhedeg microfusnes
Eleni, gwnaethom gwblhau ein taith ledled y DU a ddechreuodd yn 2023 gydag ‘Y Frwydr dros Degwch’ – darn ansoddol yn edrych ar brofiadau defnyddwyr, dinasyddion a microfusnesau – a oedd yn gwneud y prosiect yn gyfres dair rhan. Roedd ein darnau dilynol yn canolbwyntio ar ddefnyddwyr mewn ardaloedd trefol ac ar ficrofusnesau, gan gynnwys rhagor o fanylion gan ficrofusnesau gwledig, ynghyd â gwybodaeth gan ficrofusnesau trefol. 

Paratoi’r Ffordd at Gynhwysiant: Cynnydd yn hytrach na Pherffeithrwydd (Magenta 2024) y Panel Defnyddwyr Cyfathrebiadau ac Ofcom
Archwilio ffyrdd o gomisiynu, cynnal ac adrodd ar ymchwil marchnad yn gynhwysol
Rydym wedi bod yn awyddus i rannu ein hymchwil a gomisiynwyd ar y cyd (gydag Ofcom) ar wneud prosesau ymchwil yn gynhwysol i ddefnyddwyr anabl/defnyddwyr sydd ag anableddau. Gwnaethom gomisiynu astudiaeth a oedd yn cynnwys adolygiad llenyddiaeth, dadansoddiad o’r drafodaeth a chyfweliadau arbenigol â rhanddeiliaid gan elusennau anabledd ac asiantaethau ymchwil i’r farchnad. Nod y prosiect hwn oedd helpu’r rhai sy’n comisiynu ymchwil (gan gynnwys ni ein hunain) i ddiwallu anghenion y rhai sydd angen data wedi’i feincnodi heb atal grwpiau o ymatebwyr a chyfranogwyr arfaethedig rhag defnyddio termau a dulliau difrïol. Cyflwynwyd y prosiect yn Uwchgynhadledd Cydraddoldeb y Gymdeithas Ymchwil i’r Farchnad ac fe’i cyflwynwyd hefyd ym mhob un o’n Hybiau Rhanddeiliaid Cenedlaethol, gan ddechrau trafodaeth a fydd, gobeithio, yn sicrhau meddwl agored o ran ffyrdd newydd o gomisiynu, cynnal a chyflwyno ymchwil, i’w wneud yn fwy cynhwysol. 
Effaith Cyfnodau Segur ar y Rhwydweithiau Cyfathrebu ar ddefnyddwyr a microfusnesau
Eleni, gwnaethom hefyd gomisiynu astudiaeth ansoddol o effaith Cyfnodau Segur ar y Rhwydwaith ar ddefnyddwyr, gan ystyried yr adborth a gafwyd gan ein cymunedau Hyb Rhanddeiliaid Cenedlaethol. 
Dangosodd ein hymchwil ar brofiad cymunedau gwledig ac anghysbell o ddefnyddwyr a microfusnesau i ni pa mor fregus y gall cysylltedd fod yn yr ardaloedd hyn, sydd hefyd yn rhannau o’r DU a allai fod yn fwy agored i niwed yn sgil tywydd eithafol, fel stormydd dros y blynyddoedd diwethaf (e.e. effaith Storm Arwen ar yr Alban). Cynhaliwyd y gwaith maes ar gyfer yr ymchwil hwn ar adeg a oedd yn galluogi ymchwilwyr i wrando ar adborth o amrywiaeth o brofiadau defnyddwyr, gan gynnwys defnyddwyr yng Ngogledd Iwerddon yr effeithiwyd arnynt gan gyfnodau segur o ganlyniad i Storm Eowyn.

Gall cyfnodau segur fod wedi’u cynllunio neu heb eu cynllunio; roeddem am ddeall pa welliannau y gellid eu gwneud i ddefnyddwyr, dinasyddion a microfusnesau, a oedd o fewn rheolaeth darparwyr. Edrychwn ymlaen at rannu’r canfyddiadau â’n rhwydwaith a thu hwnt.
[bookmark: _Toc208324059]Mewnbwn polisi: ymatebion i’r ymgynghoriad a chyfarfodydd y Panel

Mae’r Panel yn rhoi llais i ddefnyddwyr, dinasyddion a microfusnesau – nid yn unig mewn ymgyngoriadau cyhoeddus, ond mewn trafodaethau â llunwyr polisïau hefyd yn gynnar yn y broses datblygu polisïau a thrwy gydol y broses o gyflwyno ac adolygu polisïau. Rydym hefyd yn rhannu newyddion am ymgyngoriadau cyhoeddus â’n rhanddeiliaid yn rheolaidd er mwyn cael gwybodaeth am bolisïau gan amrywiaeth o gynrychiolwyr defnyddwyr, dinasyddion a microfusnesau.
Yn 2024/25 gwnaethom ymateb i ymgyngoriadau ar amrywiaeth o bynciau gan gynnwys gwasanaethau post, codi prisiau ar ganol contract, ac Adolygiad Ofcom o Fynediad Telegyfathrebiadau. 
 
· Rydym yn cyhoeddi’r holl ymatebion i’n hymgyngoriadau yma. 

Mae ein cyfarfodydd misol yn gyfle i Aelodau rannu gwybodaeth am y gwaith o ddatblygu polisïau a gweithdrefnau a gwybodaeth i ddefnyddwyr am bolisïau sy’n dod i’r amlwg, ac i sbarduno syniadau a thrafodaethau. Mae aelodau hefyd yn cwrdd y tu allan i’r cyfarfodydd rheolaidd hyn i drafod pynciau sydd o ddiddordeb a phynciau maent yn arbenigo ynddynt.
Rydym yn parhau i ymgysylltu ag amrywiaeth eang o randdeiliaid, gan gynnwys Ofcom, y Pwyllgorau Cynghori Cenedlaethol, rheoleiddwyr eraill a phaneli defnyddwyr, darparwyr gwasanaethau post a chyfathrebu unigol ac arbenigwyr pwnc eraill i edrych yn fanylach ar faterion parhaus a fyddai’n elwa o ddull gweithredu mwy rhagweithiol a systematig. 
Rydym wedi canfod synergeddau rhwng darnau o waith parhaus gan ein rhanddeiliaid ac rydym wedi tynnu sylw at faterion sy’n ymwneud â niwed i ddefnyddwyr yn gynnar, i rwystro, lleihau neu atal effaith ar ddefnyddwyr.
Mae ein mewnbwn i brosiectau Ofcom wedi bod yn eang – rydym wedi edrych drwy lens cynhwysiad, diogelwch a thegwch i gynghori Ofcom ar bynciau fel trawsnewidiadau digidol, cysylltedd cadarn, defnydd arloesol o dechnoleg er budd defnyddwyr, hygyrchedd i bawb sydd ei angen, fforddiadwyedd a chynhwysiad digidol.  
· [bookmark: _Engagement_with_our]Rydym yn cyhoeddi ein hagendâu a’n cofnodion ar ein gwefan.

	Ffioedd Aelodau’r Panel
	£124,819

	
	

	 
	 

	Treuliau Aelodau’r Panel
	£17,551

	
	

	 
	 

	Cymorth (gan gynnwys adnoddau’r tîm, ymchwil, ymgynghori, ymgysylltu â rhanddeiliaid, cymorth mynediad at gyfathrebiadau a dylunio a chyhoeddiadau ar y wefan)
	£329,204

	Cyfanswm:
	£471,574

Atodiad 2: Bywgraffiadau Aelodau’r Panel 

Helen Froud (Aelod o’r Panel tan 31 Mai 2024; Cadeirydd ers 1 Mehefin 2024)
Mae Helen yn gyn Ddirprwy Brif Weithredwr Cyngor Ynysoedd y Gorllewin a chyn hynny, roedd hi’n Gyfarwyddwr Gwasanaethau Corfforaethol yng Nghyngor Sir Swydd Gaerwrangon. Bu hefyd yn ymgynghori ar ran KPMG. Bu’n Rheolwr Gyfarwyddwr ei chwmni ymgynghori ei hun tan 2013, pan ailhyfforddodd i fod yn Swyddog Byddin yr Iachawdwriaeth. Ers hynny, mae hi wedi rhedeg canolfannau Byddin yr Iachawdwriaeth yn Aberdeen ac Inverness; ac roedd yn Gyfarwyddwr Cynorthwyol (Ymchwil) ar gyfer Byddin yr Iachawdwriaeth ac Iwerddon tan mis Mehefin 2025.
Cyn hynny, roedd Helen yn Gyfarwyddwr Anweithredol ar Fwrdd Asiantaeth Diogelu Iechyd, ac roedd hi’n aelod o Fwrdd Cofnodion Cenedlaethol yr Alban. Mae hefyd yn gyn Ymddiriedolwr One Parent Families yn yr Alban. Roedd yn aelod o Banel Ymgynghorol Rhanddeiliaid SSE Networks tan 2022. Ar hyn o bryd, mae Helen yn brif Aelod Bwrdd Awdurdod Meinweoedd Dynol y DU.
Mae’r Panel yn aros i benodi Aelod newydd ar ran yr Alban. Yn y cyfamser, mae Helen wedi ymrwymo i gyflawni’r rôl hon yn wirfoddol, wrth gadeirio’r Panel.


Kay Allen OBE (Aelod, tan 30 Tachwedd 2024)
Kay yw Cyfarwyddwr Ymgyrch Age Irrelevance ac mae wedi bod yn gweithio i B&Q, BSkyB, a’r Post Brenhinol. Mae hi wedi bod yn Gomisiynydd gyda’r Comisiwn Hawliau Anabledd a’r Comisiwn Cydraddoldeb a Hawliau Dynol. Roedd hi hefyd yn Gyfarwyddwr Anweithredol ar Fwrdd PDCS yr Adran Gwaith a Phensiynau. 

Yn 2010 gofynnodd Stryd Downing iddi edrych ar Arferion Busnes Cyfrifol busnesau bach fel rhan o Dîm y Gymdeithas Fawr. O ganlyniad, fe greodd hi’r llwyfan digidol ar-lein ‘Trading for Good’ sydd bellach yn berchen i Busnes yn y Gymuned.

Mae hi wedi rhedeg ei chwmni ymgynghori arbenigol llwyddiannus ei hun ers 10 mlynedd sy’n arbenigo mewn Busnesau Cyfrifol ac Amrywiaeth a Chynhwysiad. Mae Kay yn hyfforddwr perfformiad cymwysedig ac mae hi’n helpu pobl eraill i lwyddo. Mae Kay yn Gymrawd yn St Georges House Windsor, yn Gymrawd o’r Sefydliad Siartredig Personél a Datblygu ac yn Gymrawd o Gymdeithas Frenhinol y Celfyddydau. Yn 2010, cafodd OBE am wasanaethau i Gydraddoldeb.

Amanda Britain (Aelod ar ran yr Alban, tan 30 Ebrill 2024) 
Mae gan Amanda brofiad eang o wasanaethau tai, iechyd, gofal cymdeithasol a digidol. Mae wedi gweithio mewn swyddi rheng flaen a chenedlaethol, ac wedi bod ar fyrddau cymdeithasau tai ac elusennau. Ymhob swydd, mae hi wedi hybu buddiannau pobl sy’n cael eu heithrio’n gymdeithasol neu’n economaidd. 
Yn ystod y pandemig, bu’n arwain Digital Lifelines (lleihau niwed yn gysylltiedig â chyffuriau) a Digital Approaches in Care Homes, ac yn cefnogi Connecting Scotland – mentrau Llywodraeth yr Alban sy’n defnyddio technoleg ddigidol i gysylltu pobl â ffrindiau, teulu a gwasanaethau. 
Mae Amanda wedi ysgrifennu adroddiadau ar grwpiau sydd wedi’u heithrio, fel pobl ddigartref a sipsiwn/teithwyr, ac ar ddelio â chwynion yn NHS Scotland ac Ombwdsmon Gwasanaethau Cyhoeddus yr Alban. Fel cadeirydd Cronfa Goffa Peter Gibson, helpodd i gyhoeddi 'Championing Consumers, a history of consumer advocacy in Scotland 1974-2014.' 
Mae Amanda yn aelod o fwrdd Capability Scotland ac yn aelod o Fwrdd Prosiect Technoleg Leuchie House: dwy elusen sy’n cefnogi pobl ag anghenion cymhleth ac mae’n canolbwyntio’n benodol ar gyfraniad technoleg ddigidol. Mae’n aelod o’r Sefydliad Tai Siartredig ac yn gyn-gadeirydd ei Fwrdd yn yr Alban. Tan yn ddiweddar, hi oedd Cadeirydd Iriss, elusen sy’n cefnogi arloesedd, newid ac atebion i broblemau cymhleth.

Rachel Burr (Aelod ar ran Cymru)
Mae Rachel Burr wedi gweithio yn y trydydd sector ers 18 mlynedd, yn hyrwyddo profiad defnyddwyr ac yn sbarduno gwelliannau i wasanaethau. Treuliodd wyth mlynedd gyda Chyngor ar Bopeth, lle bu’n arwain rhwydwaith o ganolfannau grymuso defnyddwyr ledled y DU i ddod â sefydliadau cyhoeddus, preifat ac elusennol at ei gilydd gyda defnyddwyr i helpu i geisio iawn a sbarduno gwelliannau mewn polisïau ac arferion defnyddwyr rhanbarthol a lleol.
Hi yw Cyfarwyddwr Diabetes UK Cymru, lle mae hi, fel arweinydd strategol a gweithredol yr elusen yng Nghymru, yn gweithio gyda’i thîm i gefnogi pobl sy’n byw gyda’r cyflwr, ac yn gwella polisïau a gwasanaethau sy’n ymwneud ag atal, diagnosis a gofal. Roedd hi’n arfer bod yn Gyfarwyddwr Cymru yn y Gymdeithas Cludiant Cymunedol, yn cefnogi gwasanaethau trafnidiaeth hanfodol i bobl heb fynediad at fathau eraill o drafnidiaeth, yn aml o ganlyniad i fod yn agored i niwed, anabledd neu leoliad gwledig. Mae Rachel yn frwd dros sicrhau bod gwasanaethau’n gweithio i’r bobl sydd eu hangen a dod ag arbenigedd profiad uniongyrchol i lunio polisïau.
Ymunodd Rachel â’r Panel Defnyddwyr Cyfathrebiadau a’r Pwyllgor Cynghori ar Bobl Hŷn a Phobl Anabl ar 1 Ionawr 2024.

Yr Athro Judith Clifton, Aelod
Mae Judith Clifton yn arbenigwr a gydnabyddir yn rhyngwladol ar economeg diwygio polisi cyfathrebu a her technolegau newydd. Yn benodol, mae hi’n dod â gwybodaeth ddofn i’r Panel am effaith diwygio cyfathrebu a newid technolegol ar ddefnyddwyr a allai fod yn agored i niwed, gan gynnwys defnyddwyr hŷn. Cwblhaodd DPhil ar ddiwygio telegyfathrebiadau ym Mhrifysgol Rhydychen (1999) ac, ers hynny, mae wedi cyhoeddi dwsinau o lyfrau a phapurau ar y pwnc hwn, ac yn benodol, o safbwynt defnyddwyr agored i niwed. Ar hyn o bryd, mae’n Athro Economeg ym Mhrifysgol Cantabria. Hi hefyd yw Prif Olygydd y Journal of Economic Policy Reform, ac mae’n Olygydd Cyswllt ar Fwrdd Cambridge Journal of Regions, Economy and Society, ymhlith cylchgronau gwyddonol blaenllaw eraill. 
Ymunodd Judith â’r Panel Defnyddwyr Cyfathrebiadau a’r Pwyllgor Cynghori ar Bobl Hŷn a Phobl Anabl ar 1 Awst 2023.

Lenna Cumberbatch, Aelod
Mae gwaith Lenna yn canolbwyntio ar newid strategol o ran amrywiaeth a chynhwysiad. Yn ystod y 27 mlynedd diwethaf, mae hi wedi bod mewn swyddi gweithredol mewn sefydliadau fel Prifysgol Caergrawnt, y Gymdeithas Frenhinol, ac elusen iechyd rhywiol y Terrence Higgins Trust. Mae ei rolau cynghori ac ymddiriedolwyr wedi cynnwys Wellcome Trust, Cymdeithas Ffarmacolegol Prydain ac fel cadeirydd pwyllgor ar gyfer y cwmni cyfathrebu Project Everyone yn codi ymwybyddiaeth o Nodau Byd-eang y Cenhedloedd Unedig. 
Mae hi wedi ymrwymo i’r gymuned ac mae hi’n gwirfoddoli i sefydliadau fel y Windsor Fellowship, fel Noddwr Switsfwrdd y llinell gymorth LHDT+, ac fel hwylusydd ar gyfer elusen gwrth-fwlio Diversity Role Models. Mae Lenna’n gwirfoddoli ar gyfer King’s Health Partners Haematology, Be the Business – cynghorwyr busnesau bach a Galop, yr elusen atal cam-drin ar gyfer pobl LGBT+ lle mae hi’n Gadeirydd y bwrdd.
Mae ei rolau fel cyfarwyddwr anweithredol yn cynnwys y cwmni recriwtio Goodman Masson a Chymdeithas Dai y Rooftop Group. Roedd hi’n gyfarwyddwr anweithredol yn Sefydliad Grace Eyre yn rhoi cymorth i bobl ag anableddau dysgu. Ar gyfer y Comisiwn Ewropeaidd, mae Lenna yn rhan o’r tîm o arbenigwyr sy’n archwilio, yn adolygu ac yn monitro ceisiadau grant a phrosiectau gwerth miliynau o Ewros. 
Mae Lenna yn aelod o’r Sefydliad Rheolaeth Siartredig ac yn Gymrawd y Gymdeithas Frenhinol er Annog y Celfyddydau, Gweithgynhyrchu a Masnach. Mae Lenna yn Gyfathrebwr Cymwys ac yn Arweinydd Cymwys ar gyfer Toastmasters. Mae ei gwaith llafar wedi cynnwys prif gyflwyniad yng Nghyngres Cyfathrebu Gwyddoniaeth Flynyddol Portiwgal, rhaglen mis Hanes Pobl Ddu BBC Scotland, a gŵyl Menywod y Byd (WOW). 
Mae ganddi radd BA mewn Llenyddiaeth Saesneg ac Astudiaethau Menywod a Rhywedd. Roedd ei thraethawd hir MBA ar ailddilysu, sef y broses arfarnu ar gyfer meddygon yn y DU.
Ymunodd Lenna â’r Panel Defnyddwyr Cyfathrebiadau a’r Pwyllgor Cynghori ar Bobl Hŷn a Phobl Anabl ar 1 Awst 2023.

Grant Davis (Aelod ers 1 Chwefror 2025)
Grant yw Sylfaenydd a Chyfarwyddwr SELIGR Ltd, sy’n darparu gwasanaethau ymgynghori ar delegyfathrebiadau a rheoli prosiectau. Mae ganddo dros 35 mlynedd o brofiad yn y sector Telegyfathrebiadau, gan gynnwys amrywiaeth eang o swyddi gyda BT ac Openreach, lle bu’n datblygu, yn rheoli ac yn darparu rhaglen drawsnewid ar raddfa fawr ar draws Busnes, TG a Rhwydweithiau. Yn ogystal â’i brofiad gwaith helaeth, graddiodd Grant o Goleg Prifysgol Llundain lle enillodd radd MSc mewn Rheoli Telegyfathrebiadau. Cyn iddo gael ei benodi, roedd Grant yn aelod o Bwyllgor Cynghori Ofcom ar gyfer Lloegr ac mae’n eiriolwr brwd dros bobl hŷn a phobl y mae eu lleisiau’n llai tebygol o gael eu clywed wrth lunio polisïau.
Ymunodd Grant â’r Panel Defnyddwyr Cyfathrebiadau a’r Pwyllgor Cynghori ar Bobl Hŷn a Phobl Anabl ar 1 Chwefror 2025.

Dr Michelle Goddard, Aelod
Ar hyn o bryd, mae Dr Michelle Goddard yn Swyddog Diogelu Data yng Ngwasanaeth yr Ombwdsmon Ariannol yn canolbwyntio ar breifatrwydd, data a moeseg deallusrwydd artiffisial.  Mae hi hefyd yn aelod annibynnol o Bwyllgor Cynghori ar Hysbysebu’r Awdurdod Safonau Hysbysebu. Cyn hynny, bu Michelle yn aelod o Banel Defnyddwyr y Gwasanaethau Cyfreithiol am 6 blynedd ac mae ganddi brofiad sylweddol o reoleiddio’r farchnad defnyddwyr a phreifatrwydd mewn amrywiaeth o rolau academaidd, polisi a gorfodi. Mae Michelle yn fargyfreithiwr nad yw’n ymarfer, ac mae hi hefyd wedi cael swyddi uwch weithredwr, ymgynghori a chynghori ar bolisi sy’n canolbwyntio ar ddefnyddwyr, gan gynnwys rolau yn Which?, y Comisiwn Cystadleuaeth a’r cyrff defnyddwyr statudol Consumer Focus a Chyngor ar Bopeth.
Ymunodd Michelle â’r Panel Defnyddwyr Cyfathrebiadau a’r Pwyllgor Cynghori ar Bobl Hŷn a Phobl Anabl ar 1 Awst 2023.

Robert Hammond (Aelod o’r Panel tan 31 Ionawr 2025; Aelod ar ran Lloegr ers 1 Chwefror 2025)
Mae gan Robert 25 mlynedd o brofiad o gynrychioli buddiannau defnyddwyr ar lefelau polisi cenedlaethol a rhyngwladol a chomisiynu ymchwil sy’n ymwneud â defnyddwyr sydd wedi cael ei ddefnyddio i ddylanwadu ar y rhai sy’n gwneud penderfyniadau ac i ddiogelu hawliau defnyddwyr. Mae llawer o’i waith wedi bod ar draws y sectorau sy’n cael eu rheoleiddio, sef ynni, gwasanaethau post, telegyfathrebiadau, dŵr ac, yn fwy diweddar, ym maes cynaliadwyedd. Fel cyn gyfarwyddwr polisi yn Golwg ar Ynni, Consumer Focus a Chyngor ar Bopeth, roedd gan Robert a’i dîm gylch gwaith statudol penodol i gynrychioli buddiannau defnyddwyr hŷn ac agored i niwed, yn ogystal â’r rheini a oedd dan anfantais oherwydd eu lleoliad daearyddol. 
Ers ymddeol o Gyngor ar Bopeth, mae Robert wedi bod yn rhan o brosiectau ymgynghori llawrydd ar faterion defnyddwyr a chynaliadwyedd. Mae hefyd wedi datblygu diddordeb mewn achosion gwneud iawn yn ymwneud â chynrychiolaeth dosbarth lle gall miliynau o ddefnyddwyr, na fyddent fel arall yn ymwybodol o’u hawliau cyfreithiol neu’n cael cyfle i fynd ar eu trywydd, gael iawndal os bydd cyfraith cystadleuaeth yn cael ei thorri.
Ymunodd Robert â’r Panel Defnyddwyr Cyfathrebiadau a’r Pwyllgor Cynghori ar Bobl Hŷn a Phobl Anabl ar 1 Awst 2023, ac fe gafodd ei benodi’n Aelod ar ran Lloegr ar 1 Chwefror 2025.

Rhian Johns (Aelod ers 1 Chwefror 2025)

Rhian yw cyn Gadeirydd Panel Defnyddwyr yr Awdurdod Gwasanaethau Talu dros y Ffôn, lle roedd hi’n eiriolwr brwd dros ddiogelu defnyddwyr. Yn ystod ei chyfnod yn y swydd, gostyngodd nifer y cwynion a’r niwed i ddefnyddwyr yn sylweddol. Gyda dros 20 mlynedd o brofiad ym maes marchnata, cyfathrebu a materion cyhoeddus, mae Rhian wedi gweithio ar draws y sectorau preifat ac elusennol, gan ddod â chyfoeth o arbenigedd i’w rôl ar y Panel Defnyddwyr Cyfathrebiadau.
Cyn hynny, bu’n Gyfarwyddwr Cyfathrebu yn Undeb Myfyrwyr King’s College London ac yn Gyfarwyddwr Anweithredol yng ngweithrediad masnachol Undeb Myfyrwyr Prifysgol Portsmouth, lle bu’n arwain mentrau i wella prosesau llywodraethu a chefnogi buddiannau gwahanol randdeiliaid. Mae Rhian wedi ymrwymo i eiriol ar ran defnyddwyr, ar ôl gweithio mewn swyddi amrywiol a oedd yn pwysleisio pwysigrwydd gwrando ar leisiau defnyddwyr a gweithredu arnynt.
Yn ddiweddar, cwblhaodd MBA a oedd yn canolbwyntio ar Dechnoleg yn Ysgol Fusnes Ryngwladol Hult, sydd wedi ehangu ei dealltwriaeth o’r rhyng-gysylltiad rhwng arloesedd technoleg a diogelu defnyddwyr.
Ymunodd Rhian â’r Panel Defnyddwyr Cyfathrebiadau gydag ymrwymiad i alluogi arloesi yn y sector ar yr un pryd â diogelu a grymuso defnyddwyr, gan sicrhau bod eu buddiannau wrth wraidd trafodaethau rheoleiddio.

Carrie Matchett (Aelod ar ran Gogledd Iwerddon ers 1 Chwefror 2025)
Mae gan Carrie 25 mlynedd o brofiad mewn amrywiaeth o rolau arwain yn y sector cyfathrebu, ac mae pob un ohonynt wedi canolbwyntio ar sicrhau bod buddiannau defnyddwyr yn dylanwadu ar bolisïau a phenderfyniadau. Mae hi wedi arwain swyddfa corff llywodraethu’r BBC yng Ngogledd Iwerddon, gan weithio i sicrhau bod lleisiau’r amrywiaeth llawn o gynulleidfaoedd yn llywio penderfyniadau am strategaeth, gwasanaethau a safonau’r BBC. Cyn hynny, hi oedd Pennaeth Datblygu Gwasanaethau Cynulleidfaoedd y BBC.
Yn 2017, dechreuodd Carrie ar yrfa bortffolio, gan gyfuno ymgynghoriaeth ag amrywiaeth o rolau anweithredol. Mae hi’n darparu gwasanaethau cynghori ym maes llywodraethu a strategaeth, gan weithio gyda byrddau ac uwch dimau i’w helpu i gyflawni dibenion eu sefydliad. Mae’n aelod o Bwyllgor Ulster ar gyfer Gemau Olympaidd Arbennig Iwerddon ac yn un o Ymddiriedolwyr Cymdeithas Orchardville – elusen sy’n rhoi cymorth i oedolion ag anawsterau dysgu ac awtistiaeth. Cyn hynny, roedd Carrie yn Gadeirydd Pwyllgor Cynghori Ofcom ar gyfer Gogledd Iwerddon ac yn gadeirydd elusen gelfyddydol. Mae hi’n rhiant ac yn eiriolwr dros berson ifanc yn ei arddegau sydd ag anabledd dysgu ac mae hi’n weithgar mewn nifer o rolau gwirfoddoli.


Richard Spencer (Aelod ar ran Lloegr, tan 30 Tachwedd 2024)
Mae gan Richard 30 mlynedd o brofiad mewn marchnadoedd telegyfathrebiadau sefydlog a symudol ar gyfer defnyddwyr a busnesau bach a chanolig yn y DU a thramor. Treuliodd y rhan fwyaf o’r cyfnod hwnnw gyda BT. Mae ei yrfa wedi cynnwys prisio, strategaethau, polisïau, moeseg busnes a rheoleiddio. Cyfarwyddwr Cyfrifoldeb Cymdeithasol Corfforaethol oedd ei rôl olaf, yn chwarae rhan allweddol yn y gwaith o lunio a monitro rhaglenni’r cwmni a oedd wedi’u dylunio i gael effaith gadarnhaol ar gymdeithas a'r amgylchedd.
Mae Richard yn Uwch Gyfarwyddwr Annibynnol Ymddiriedolaeth Sefydledig GIG Dwyrain Suffolk a Gogledd Essex, ac roedd yn ymddiriedolwr ar elusen yn Colchester sy’n darparu cymorth i bobl ddigartref neu sydd mewn perygl o fod yn ddigartref. Mae hefyd yn gwasanaethu ar Fwrdd Cyfeirio Arweinyddiaeth eglwys leol yn Colchester.

David Warburton-Broadhurst (Aelod ers 1 Chwefror 2025)
Mae David yn weithiwr proffesiynol medrus ym maes technoleg gyda phrofiad helaeth o ddarparu rhaglenni trawsnewid TG a gweithredu systemau cymhleth yn y diwydiant telegyfathrebiadau. 
Mae wedi cael nifer o swyddi uchel yn ystod ei yrfa, gan weithio’n aml gydag ecwiti preifat a buddsoddiadau cyfalaf menter, a chyfrannu at ddigwyddiadau ymadael llwyddiannus. Mae David yn defnyddio ei sgiliau arwain, rheoli a mentora cryf i weithio’n effeithiol gydag unigolion ar bob lefel sefydliadol, gan gynnwys aelodau byrddau a thimau rheoli. Mae’n gallu rheoli timau amrywiol, aml-werthwr, aml-sgiliau ac aml-ddiwylliannol.
Mae cymwyseddau craidd David yn cynnwys datblygu mapiau a strategaethau TG cynhwysfawr; goruchwylio prosiectau technoleg ar raddfa fawr; trosi gofynion busnes cymhleth yn amcanion swyddogaethol; rheoli newid ar draws awdurdodaethau rhyngwladol; arwain timau sy’n dechnegol amrywiol; cysoni technoleg yn strategol â nodau busnes; a sbarduno newid a chysoni mentrau TG i weithredu fel galluogwyr busnes.
Mae arweinyddiaeth weledigaethol ac arbenigedd helaeth David wedi sbarduno cyflawniadau trawsnewidiol yn gyson yn y diwydiant telegyfathrebiadau, gan ei wneud yn rym allweddol ar gyfer arloesi a sicrhau llwyddiant.
[bookmark: _Hlk201071129]
Dr Michael Wardlow (Aelod o’r Panel, tymor wedi’i ymestyn tan 31 Mawrth 2027)
Yn fwyaf diweddar, Michael oedd Prif Gomisiynydd Comisiwn Cydraddoldeb Gogledd Iwerddon, penodiad cyhoeddus a ddaliodd rhwng mis Mawrth 2012 a mis Chwefror 2020. Cyn ymuno â’r Comisiwn, ef oedd Prif Swyddog Gweithredol Cyngor Addysg Integredig Gogledd Iwerddon – swydd yr oedd ynddi o 1995 ymlaen. 
Cyn hyn, ar ôl 7 mlynedd ym myd masnach, roedd y rhan fwyaf o’i brofiad gwaith, yn gyflogedig ac yn wirfoddol, ym maes meithrin heddwch a chymodi, diddordebau sydd wedi rhoi cyfleoedd iddo weithio mewn dros 40 o wledydd.
Yn ogystal â graddio o Brifysgol y Frenhines Belfast, mae Michael yn Gymrawd Siartredig o’r Sefydliad Siartredig Personél a Datblygu ac yn Gymrawd o’r Sefydliad Yswiriant Siartredig. Mae Michael hefyd yn Ysgolor Gwadd yn Sefydliad Heddwch, Diogelwch a Chyfiawnder Byd-eang George Mitchell.

